
Etorkinen afera 
Sevillako bileran 
Europako Batasuneko agintari na­
gusiek Sevillan goi bilera hasi zu­
ten egun berean ETAk leherrarazi­
tako bonba-autoek izan zuten le­
hentasuna atzoko prentsan. Baina 
goi bilera horretan etorkinen ingu­
ruan esandakoek -etorkin horien 
jatorrizko herriak zigortzeko kon­
tuek- oihartzun handia izan zu­
ten, hori baita Europako Batasune­
ko agintariek Sevillan aztertu du­
ten ardatz nagusietakoa. 

Gai horren harira «Espainiako 
Gobernuak aurkeztutako muturre­
ko proposamenei» Sevillan aurre 
egin dietela azpimarratu zuen 
Deia-k. «Immigrazioari aurre egi­
teko, neurri zabalak behar dira, ez 
soilik bide polizial eta zapaltzaile­
ak», gaineratu zuen egunkari ho­
rrek. Gara-k Sevillan Europako es­
kuinaren tesiak «nagusitu» direla 
nabarmendu zuen, «ultraeskuinda­
rren planteamenduak bereganatu­
ta». «Orain, Blair, Chirac, Berlus­
coni, Aznar eta haiek bezala Euro­
pa elkartasunari ateak itxita egotea 
nahi dutenek, lortutako boterea 
mantentzeko, ultraeskuindarrek 
astindutako banderak (immigra­
zioari beldurra, segurtasunik eza ... ) 
hartu dituzte». 

EI Mundo-k «legez kanpoko im­
migrazioaren aurkako urrats txi­
kia» ikusi zuen Sevillako goi bile­
ran, «Munduko Futbol Txapelke­
tako final-laurdenek bileren 
ordutegiak baldintzatuta» bertan 
bildutakoen «kontzentrazioa» ego­
kiena ez zela izan gogorarazteaz 
gain. «Hamabostek herrialde bat 
erruduna dela baderitzote, zigor 
ekonomikoakjarriko zaizkio, baina 
zaila izango da hori aplikatzea, 
Suediak, Frantziak eta beste hain­
bat herrialdek ez dutelako ikusten 
begi onez». 

A
rnasa lasai hartuko zuten Es­
paniako Gobernuan ekaina­
ren hasieran Valentzian ustez­

ko etakide bat atxilotu zutenean. Sevi­
llan egin beharreko EBren goi 
bilerarako asko ez zen falta atxiloketa 
hura gertatu zenean, eta ustezko ko­
mando hori indagabetzeak lasaitasu­
na ekarriko zien Espaniako segurtasun 
arduradunei. 

Horrelako atxiloketak gertatzen di­
ren guztietan Euskal Herriarekin du­
ten gaztazka konpontzeko irtenbide 
polizialaren apologia egiten dute Es­
painiako politikariek. Irtenbide politi­
koa sostengatzen dutenen argudioak 
indargabetu nahian, arrakasta poliziak 
aireratzen dituzte. 

Estatistikei begira 
Zer esango dute segurtasun arduradu­
nek eta Espainiako ministroek, Aznar 
buru dutela, ETAk 48 ordutan lau bon­
ba-auto eta bonba bat jarri ondoren? 
Atxilotu egingo dituztela. Eta hala da, 
atxilotuko dituzte halako batean, esta­
tistikek ez badute kasu horretan hutsik 
egiten. Baina estatistika horiek be­
raiek diote etakide berriak sortzen di­
rela eta horiek ere ekintzak egiten di­
tuztela eta ondoren atxilotu egiten di­
tuztela, eta berriro ... 

Nola irten gurpil zoro horretatik? 
Benetako negoziazio politiko eta de­
mokratiko bati bidea emanez, aurretik 
baldintzarik jarri gabe eta inor bazter­
tu gabe. «Guztion aldetik erantzukizu-

ESPAINIAKO GOBERNUA 

Zer esango du Aznarrek 48 
ordutan ETAk bost atentatu 
larri egin eta gero? 

Arriskua elkarrekin hartzeak 
ELA eta LABen artekoa 
hobetzeko balio beharko luke 

nez» jokatzeko deiarekin bukatu du 
ETAk aste honetan kaleratu duen agi­
riak. Eta erantzukizun hori definitzeko 
orduan sortzen da arazoa abertzaleen 
artean, urteak baitaramatzate elkarri 
«erantzukizun» eza leporatzen. 

Aste honetan bertan berretsi du Egi­
barrek, ETBn egindako elkarrizketa 
batean, irtenbidea abertzaleen arteko 
lanetik etorriko dela. Has daitezela la­
nean, berandu baino lehen. 

Esparru berezkoa 
Asko jarri zuten arriskuan ELA eta 
LAB sindikatuek Espainiako Gober­
nuaren politikaren aurkako greba 19ra 
aurreratu zutenean. Greba orokorrera 
deitu eta arrakastatsua irten dadin lor­
tzea ez da txantxetako lana. Baikor ir-

ten dira apustu horretatik bi sindika­
tuak. Baina, aitortu beharra dago, 
emaitzak ez ziratekeen izango halako­
ak hurrengo egunerako Espainian gre­
bara deitu ez balute. «Bagoaz Estatu 
honetatik», esan zuen Elorrietak, eta 
Diezek «frogatu dugu gai garela UGT 
eta CCOO gabe greba orokor bat an­
tolatzeko». 

Bi sindikatuen arteko lanak izan ditu 
garai hobeak, baina 19ko grebak balio 
behar luke, Aznarren gobernuari aur­
pegia erakusteaz gain, bi sindikatuen 
arteko harremana hobetzeko. 

Lan harremanen esparruaren borro­
kan kokatu dute bi sindikatuek 19ko 
greba, hori baita Hego Euskal Herrian 
lan egiten duten beste bi sindikatu 
handiekin (UGT eta CCOOrekin) eta 
Espainiarekin duten lehia. Esparru po­
litikoan bezala, lan harremanen espa­
rrua ere borroka eginda irabazi behar­
ko dute euskal langileek, bi euskal sin­
dikatu horiek gidatuta. Elkarrekin lan 
eginda ere zaila izango dena ezinezkoa 
izango da nor bere aldetik saiatuta. 

Aralarren biltzarra 
Aralar Eraketa Kongresua egiten ari 
da asteburuon, Gasteizen. Atzo hasi 
eta gaur bukatu. Batasuna prozesuare­
kin kritiko ziren ezker abertzaleko kide 
batzuek osatu dute ezker abertzalea­
ren aniztasuna aldarrizkatzen duen al­
derdi berria. EArekin «adostasun es­
trategiko eta taktiko ak» lortu nahi ditu 
Aralarrek. EAJk ere bai. Zaila daukate. 


